
[Refrain:] 

I by ke Mönsch me, nei, das isch nid so, 
I bin-es füfzästöuigs Nummero. 

Medizinisch, psychologisch, 
gschlächtlech, rächtlech, logischlogisch 

Houptsach isch jo, das de do bisch 
wägem Nummero – 

Jä so. 
 

Schuenummero, Haarfarb und Bruschtumfang? 
Ghürote, gschide, Ching, wiso, wilang? 

Bisch männlech, wiblech, Grössi, Heimatort? 
Vorstrafe: Ibruch, Usbruch, Diebstau, Mord? 

Dr Rhesusfaktor, Velonummero, 
bisch gschlächtschrank und wenn jo, hesch’s Telefo? 

Bisch im Spitau gsy, broche, was, worum? 
Jetz heilandonner lueg doch nid so dumm! 

 
Bluetgruppe, I-Q, füfesibezg, meh? 



AHVou-Nummero, hesch Mageweh? 

Adrässe, Poschtleitzau, Husnummero? 
Trinksch Tee, Müuch, Wi, Buer, Schnaps, wenn jo wiso? 

Bisch toubschtumm, roukisch und wenn nid nei, was? 
Bisch farbebling, gloubsch no e Oschterhaas? 

Hesch Aschtma, Tyffus, Chräbs, wenn jo, werum? 
Jetz heilandonner lueg doch nid so dumm! 

 
Tröimsch, we de schlofsch, wen jo, machsch no is Bett? 

Bisch proteschtantisch, konfirmiert, chasch’s Alfabeth? 
Zivilschtang, Bruef, wi hesch-es mit em Gseh? 

Was lisisch lieber: Bibu oder SJWe? 
Brüuerezäpt, und schpüusch es Inschrumänt? 

Unehlech Ching, wifüu, zausch Alimänt? 
Wi isch di Name-n-und wenn jo, werum? 

Jetz heilandonner lueg doch nid so dumm! 

